
Pisortat inissiattaannik aqutsinermi akissaajaatit ikililerneqarsinnaanerannik periarfissat 

pillugit misissuisoqarnissaanik apeqquteqaat aallaavigalugu oqallinnissamik siunnersuut. 

(Inatsisartunut ilaasortaq Hans Enoksen, Partii Naleraq) 

 

Pisortat ingerlatsineranni akissaajaatit ikililerneqarsinnaanerannut siunnersuutit piviusorsiortut 

tamaassa qujarukkusuppagut. Soorunami aamma inissianik aqutsineq pineqarpat. 

 

Ukiorpassuit ingerlanerini pisortat ingerlatsinerat  angereeqisoq akisoreeqisorlu 

alliartortissimavarput taamaattumik piffissanngorpoq pimoorussilluta ajornartorsiummik 

aaqqiiniassalluta. Uani pineqarpoq pisortat inissiaataannik aqutsineq tassanilu 

pissusissamisuussagaluarpoq misissorsinnaagaanni 

suliariumannittussarsiussisoqarsinnaannginnersoq imaluunniit suliat ilaat INI A/S-mit 

ullumikkut ingerlanneqartut namminersortunut suliassanngortinneqarsinnaannginnersut. 

 

Tamatuma saniatigut aamma pissusissamisuussaaq  INI A/S-mi  suleriaatsit periutsillu 

sukumiisumik misissorneqartuuppata takuniarlugu ingerlatsinerni assigiinngitsuni qanoq iliorluni 

pitsaanerusumik ingerlatsisoqarsinnaanersoq.  

 

Paarlattuanilli kukkunerussaaq attartornermut akiliut piviusorsiunngitsumut appartissagaanni. 

Taamatut arlaleriaqaluni kukkosoqartareerpoq kinguneraalu inissiat aserfallannikut 

aserfallattaalineqarnissaminnut pisariaqartitsilluinnartut. Taamaattumik attartornermut akiliut 

inissiani ineqarnermut aningaasartuutinut naapertuuttariaqarpoq aamma ataavartumik 

aserfallattaaliisoqarnissaa qularnaarniarlugu.  

 

Taakkuupput Demokraatit oqallinnermut matumunnga ilanngukkumasai. 

 

 


